











Ingat bahawa, kita akan merayakan sambutan Hari Keputeraan Raja
kita. Peliharalah dan jagalah setiap yang kita atur dan rancang supaya
teratur, tidak disalahgunakan, tidak diambil kesempatan-kesempatan
yang menyalahi tata susila apalagi peraturan dan undang-undang.
Kerana itu satu Jawatankuasa Pertugas Khas (Special Task Force)

- ditubuhkan di Kementerian Hal Ehwal Dalam Negeri untuk memantau

sambil menyalaras rancangan-rancangan perayaan, di semua
peringkat yang melibatkan tajaan-tajaan. Semua Jawatankuasa yang
terlibat dengan tajaan hendaklah melapur dan berunding dengan
Jawatankuasa Petugas Khas Kementerian itu.

Seterusnya mesyuarat ini akan diikuti oleh mesyuarat-mesyuarat di
peringkat daerah. Saya percaya Pegawai-Pegawai Daerah akan
segera mengadakannya. Mereka dan Jawatankuasa Sambutan
Peringkat Daerah akan menimbang dan memutuskan acara-acara
sambutan di peringkat daerah. Setentunya acara-acara itu akan
mengambil kira suasana negara menjelang bulan Ramadhan dan juga
semasa dalam bulan Ramadhan di mana sesetengah acara nanti masih
juga akan berlangsung dalam bulan Ramadhan itu.

Insya Allah, perkara itu akan sama-sama kita fikirkan, khasnya di
peringkat Kementerian. Namun satu perkara yang mesti diingat ialah
kita mestilah memeriahkan sambutan, memberi peluang orang ramai
turut sama menyambutnya. Orang ramai itu ialah rakyat dan
penduduk, tua muda, tidak 'mengira kaum, puak bangsa dan
ugamanya. Semuanya mestilah berpeluang sama merayakan Hari
Keputeraan Raja yang mereka sanjung tinggi kerana kepimpinan
Baginda yang bijaksana dan mereka syukuri keperihatinan Baginda
yang kerananya mereka gembira mendoakan Baginda supaya
dilanjutkan usia, sihat sejahtera, Adil Berdaulat Menaungi Nusa,
Memimpin Rakyat Kekal Bahagia.

Seperkara lagi yang saya sukacita sebutkan dalam kesempatan ini
jalah mengenai keterlibatan dalam urusan dan kerja-kerja
menjayakan rancangan perayaan. Semuanya itu akan menjadikan
pegawai-pegawai sibuk dan disibukkan. Memang itu wajar jika sudah

diaturkan. Bagaimanapun, gunakanlah kebijaksanaan. Tugas dan
tanggungjawab jawatan masing-masing jangan sampai diabaikan.
Jangan sampai urusan-urusan pejabat tergendala khasnya urusan-
urusan dengan orang ramai. Persiapan perayaan biasa dibuat
berbulan-bulan. Dalam tempoh tersebut, urusan biasa Kerajaan
mestilah berjalan dengan baik. Maka saya percaya kita akan bijak
mengurus tugas dan masa mempastikan Kerajaan dapat berfungsi
dengan baik, tidak tergendala.

Sekian.

- Pehin Udana Khatib Dato Paduka Seri Setia
Ustaz Haji Awang Badaruddin bin Pengarah
Dato Paduka Haji Awang Othman,

(Menteri Hal Ehwal Dalam Negeri).

Kementerian Hal Ehwal Dalam Negeri,
Bandar Seri Begawan.
Selasa, 19hb. Rabiulawal 1432 / 22hb. Februari, 2011.




